
మూలా మహాయోగి జాలాత్మ కంజాత రోలంబ బింబాధరా

కంబుకంఠా నిరాలంబ గోవింద నందాత్మజా గోప బృందా

వనా దివ్యబృందాటవీవాస కందర్పసౌందర్య మందస్మితాబ్జో

పమానా సదానంద నక్రాంతకా దీనమాతంగసంరక్షకా

ఖండచండప్రతాపా, లసత్కుండలాలంకృతాజాండభాండో

దరా నంతశాంతస్వరూపాఘనిర్లేప నిర్వాణమార్గప్రదీపా

రణోద్దామలోకాభిరామా ఘనశ్యామ సంపూర్ణకామా

మహాశత్రుభీమా జితశ్శౌర్యభౌమా మునిస్తోమ దేవో

త్తమా దేవతాసార్వభౌమా సదా మిమ్ము సేవించు మమ్మెల్ల

రక్షించు మీశా సుఖావాస శ్రీమ న్నృసింహా నమస్తే

నమస్తే నమః.

	వ.	
అని యివ్విధంబున నుతించి మ్రొక్కు లిడుచున్న బ్రహ్మేం

ద్రాదులం గరుణించి శ్రీహరి యిట్లనియె.

	ఆ.	
వనజగర్భ నీnవు వచ్చిన పని యేమి

దెలుపు మనిన బ్రహ్మదేవుఁ డెలమి

మది నెసంగఁ గనుల మధుసూదనుని జూచి

యిట్టు లనియె మోద మినుమడింప.

	సీ.	
దేవదేవ పరాత్మ దీనరక్షక విన్న

        వించెద మనవి యాలించి వినవె

వసుధ నిప్పుడు దశవదనుండు తప మాచ

        రించి గర్వోన్నతి మించినాఁడు

సుర యక్ష కిన్నర గరుడ గంధర్వప్ర

        ముఖులచే మడియని ముఖ్యవరము

